
	క.	
తనువెత్తినందుకు రిపుఁ, జనముల భంజింపవలయు సద్భోగంబుల్

గొనవలయు బంధుపోషణ, మొనరింపఁగవలయు జయము నొందఁగవలయున్.

	క.	
సంతుష్టిలేని విప్రుఁడు, సంతుష్టుం డైనవిభుఁడుఁ జదియుదు రెందున్

సంతుష్టిలేక యునికి య, శాంతిని ధీరాజునకును సంపద నొసఁగున్.

	క.	
అడఁగినవారల శాత్రవు, లడఁతురు ఛల మగ్గలింప నడఁగక పరులం

గడకంటఁ జూచుధీరుల, [1]కడఁగొలుపవు శత్రునికరగర్వస్ఫూర్తుల్.

	క.	
అమరులయమరత్వము నీ, దుమనంబున నెన్నవలదు ధూర్జటినిభవి

క్రమ వారినెల్లఁ బదహతి, జమరుదుమే యమరతాప్రశస్తి యడంగన్.

	క.	
ఘనకీర్తికారణంబులు, మునుమగు ధర్మార్థకామముల కాశ్రయముల్

దనుజేంద్ర దానవాధిప, తనువులకు న్సాటి గావు తక్కినతనువుల్.

	క.	
పంచత్వము నొందకమును, సంచితములు సేయవలయు సకలార్థంబుల్

పంచత్వము నొందినతుద, నించుక గొఱ యగునె నిర్జరేశ్వరుఁ డైనన్.

	వ.	
అని పలికి వామనుం డామహాత్మునితోడం దన డితోదనుజవీరులఁ జూపి యి

ట్లనియె.

	సీ.	
పొదివి ముష్టాముష్టిఁ బోర నింద్రునినైన గెలువఁజాలిన కాలకేయుఁ డీతఁ

డానవబిందుమర్యాద నంబుధులేడుఁ ద్రావనోపిన కాలదంష్ట్రుఁ డితఁడు

తాళంపుఁజిప్పలలీలఁ జంద్రార్కులఁ గదియింపఁ గల శూర్పకర్ణుఁ డితఁడు

కులనగంబుల నైన గులగులగాఁ గేలిబిరుసు వాటించు శంబరుఁ డితండు

దక్షుఁ డాహవమునకు ధూమ్రాక్షుఁ డితఁడు, కాంచనాహార్యధైర్యుఁ డీకంకటుండు

భూమిచక్రంబు నొక్కటఁ బూని పట్టి, పేషణము సేయనోపు నీదూషణుండు.

	క.	
ఖరుఁ డను దానవుఁ డితఁ డతి, ఖరకరతేజుండు మున్ను గగనచరుల ని

ష్ఠురుల సుకేతుకుమారుల, నరికట్టెం దూపువాన నంటఁగఁ బట్టెన్.

	ఉ.	
అక్షయసత్త్వశాలి కపిలాక్షుఁ డితం డొకనాఁడు పుండరీ

కాక్షుని వాహనం బగు ఖగాధిపుఁ డంబరవీథి నేగఁగాఁ

బక్షము లూఁచి ము క్కణఁగఁబట్టి ప్రయాసము సేయఁగాంచి యీ

రాక్షసు లెల్ల మాన్చిరి భవంబుగ నీతనివిక్రమోద్దతిన్.

	గీ.	
కల్పకేతుఁ డితఁడు కల్ఫాగ్నిసమమూర్తి, దీర్ఘజంఘుఁ డితఁ డుదీర్ణబలుఁడు

వక్రదంతుఁ డితఁడు శక్రాదులకు నైన, గెలువరాదు సమరతలమునందు.

	↑ కడుగొలుపడు

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

